
Sooga o le Tala: O LE PENINA. O le tuliloaga  

     E tele tala ofoofogia ua tatou faalogo  

ma faitau i ai, o tala i tagata i o latou olaga 

ma ausiga mata’ina. O le tala i le tamaitai o 

Ingeborg Rapoport e lavea i le faitauga lea.  

    Tupu a’e i Siamani i matua o le tamā o 

se Siamani a o le tina o se Iutaia, na  

a’oa’oina lelei ma maua fo’i le avanoa e 

su’e ai lona faailoga foma’i.  

    I le 1938 na mae’a ai ma tauaao atu loa  

i le iunivesite. Toe o le su’ega e faatalanoa 

ai, ae faalava le aitu e ala i le pule a Hitila 

ma lana vaega, na mafua ai ona tu’ua 

faaselemutu. O le mafua’aga, o lona pito  

Iutaia e ala i lona tina.  

   Na tonu loa i le tamaitai e tuua lona 

atunuu ae malaga i Amerika. I Amerika na 

fa’aauau ai ana su’esu’ega ma faaipoipo ai.  

   Ae i le 1951 ina ua faia’ina Siamani na 

toe taliu atu ai i Perelini Siamani le ulugalii 

ma nonofo ai. Na avea ma ulumatagaluega 

o se falema’i tele i le vaaiga o pepe faato’a 

fananau.  

   Faasaosaoa i luma le taimi i se 80  

tausaga, ua atoa lona 102 tausaga, ae 

logotala le ‘dean’ o le iunivesite a Hamburg, 

lea sa a’oga ai, e uiga ia Ingeborg ma le 

tala mata’ina.  

    Na maua le tuatusi e nofo ai, ma 

faapea loa ona malaga atu ni faia’oga e 

faamae’a le su’ega tautala ua leva ona 

toloi mai.  

   Ia Iuni i le tausaga talu ai na tauaao ai 

lona tusipasi, ma avea ai o ia ma ulua’i 

tagata aupito matua e ofoina i ai se  

faailoga foma’i (PhD) a se iunivesite.  

   Faapea mai lana upu, na mafua ona ia 

le tulitulia se faamae’aga ona o se mau 

sa taofi i ai. “Ou te le’i naunau e puipui 

sa’u finau mo a’u. Ae na ou faia mo i 

latou na maliliu ‘ai lima o le Nazi.” 

   Na ia faaalia ua leai sona loto tiga i le 

mea na fai e Hitila i ona tagata.  

    Ta’utino ia, o ia o se tagata laki i le 

Ingeborg Rapoport, o le tagata aupito matua ua tauaao i ai le faailoga foma’i i le lalolagi 

olaga. E moni lava.  

         

    Na ioe le alii sa pulea’oga, Michael 

Hogan, i nisi o ona moliaga ina ua tula’i 

i luma o le faamasino i Kalaesetete i le 

vaiaso na se’i tuana’i. Ae o loo te’ena e 

ia isi moliaga e iva. O nei moliaga e 

faatatau tonu i ni tuua’iga o lona 

fa’aaoga sese o le fanau a’oga sa iai  

i lalo o lana va’aiga.  

   Na ia ta’utino, e moni se tuua’iga e 

aafia ai se 

tamaitiiti; e 

ono ni  

moliaga e 

afua mai ai.  

   Na fa’aalia  

i tolaulauga  

e le tasi se  

a’oga na 

tupu ai, i le vaitausaga 1990 ma le 1995.  

   O Hogan (ata) sa pule i le A’oga a 

Prebbleton. Na faamavae mai lona tofiga 

ia Setema tausaga talu ai, ae alia’e loa 

tuua’iga mai matua o fanau na aafia.  

   Talu ai lana ta’utinoga, o lea ua faailoa 

ai lona suafa. Na poloa’iina fo’i e le 

faamasino le taofia o ia se’ia aulia 

Aukuso 15. 
  

Ioe le sa pulea’oga i moliaga e aafia ai le fanau 

Tala Faasolopito                       

Titimaea i le tala faasolopito 

Ripoti o le Vaiaso:  

     Mana’omia se faamalamalamaga i le tulafono o a’oga 

    O loo vesia le lotoifale a’oga a se tasi 

a’oga i Aukilani ona o le le femalama-

lama’i i le faauigaga o le tulafono o A’oga 

e aafia ai vailaau faasaina.   

   E to’atolu ni tamaiti a le A’oga a 

Tama a Tauranga na faate’a ina ua 

latou tagofia ni maruana, ae na  

faitioina lea faaiuga e le Pulega e 

feagai ma mataupu Apili. E manatu le 

pulega e le oo le pule a le a’oga i lea 

vaega talu ai e le o totonu o le lotoa na 

tupu ai, e le aia fo’i le a’oga i taimi o 

tamaiti a’oga pe a tu’ua le lotoā.  

    O le finau a le a’oga, na mafua la 

latou faaiuga ona ua soli e i latou nei le 

maliega sa faia ma le a’oga. O i latou  

o loo aafia o ni tama mai Siamani. Na 

ulufale mai i Niu Sila e ala i le faiga e 

faafesuia’i ai fanau a’oga a ni atunuu.  

  O le mafua’aga lea o le oo atu o le 

mataupu i le tulafono. O le vaiaso na 

se’i mavae na fofogaina ai i luma o le 

Faamasinoga Sili i Ueligitone. E le’i 

mae’a tolaulauga o faamatalaga a itu  

e lua.  

   Mo le a’oga a Tauranaga, o le ‘auga  

o la latou finau, e le aia le tulafono o  

A’oga i le konekalate sa malilie i ai le 

a’oga ma tama Siamani. Ae finau mai 

le Pulega o Mataupu Apili, e malosi atu 

le tulafono.  

  I upu o le konekalate, e tatau ona  

utagia e i latou tulafono a Niu Sila  

faatasi ma tulafono a le a’oga.  

   O le taimi muamua lea ua aafia ai se 

a’oga i se mataupu faapea e aafia ai ni 

tamaiti a’oga mai fafo. E mautinoa e 

aoga se faaiuga e tula’i mai mo le  

auiluma.  

    O le mataupu i le tagofia e fanau  

a’oga o fuala’au faasāina e iai le  

maruana, e le fou i le faafofoga. E 

eseese fo’i tali a a’oga i ai, o nisi e  

tuuavanoa a o isi e leai lava se avanoa 

e tasi pe a faamaonia se tasi o fanau 

ua tago i ai ma faaaoga.  

    O le tula’i mai o le finauga e fetaui 

lona taimi ma le vevesi o talanoaga i le 

faaaogaina o le laau maruana ma isi 

fualaau faasaina e tupulaga talavou.  

    O le popolega fa’aalia, o fanau o loo 

taaalo i le Sefululima Muamua a A’oga 

Maualuluga. O i latou nei o loo  

tausinio mo ni avanoa i ‘au tetele a  

Niu Sila—poo nisi fo’i atunuu. E ono 

tofotofoina e fetagofi i ni fuala’au e 

faalelei ai avanoa e ulufale ai i le  

Olopeleki. E faapena i le Liki ma isi ‘au. 

I le taimi nei e le o iai se faiga e  

su’esu’eina ai i latou.  

    Ae na fa’aalia se finagalo o le 

faatonu aoao o le WADA, le pulega  

faavaomalo e su’esu’eina tagata  

taaalo, e sili ona lamatia fanau a le  

Pasefika. Ua iai ni faamaoniga o le 

fa’aaogaina e nisi o fanau, o pauta ma 

vaila’au faasaina. I nisi molimau e aafia 

ai alii ofisa o kalapu mai fafo o loo  

malaga mai e saili taleni ia tatou 

tamaiti.  

    Saunoa le faatonu aoao, David 

Howman, o nisi o i latou nei e avatua 

fautuaga sese i fanau, e aofia ai le 

faaaogaina o ‘steroid’ e faaoso ai maso  

Masalomia le aafia o fualaau faasaina i lakapi a fanau matutua, ae e le o su’esu’eina 

o le tino. E manatu ia, e to’atele fanau ua 

ulufale i taaloga ma tauvaga faavaomalo 

talu faiga ia.  

   O se molimau lata mai i le lautele o le 

faafitauli o lena i ni tama a’oga a  

Aferika i Saute. I se tasi polokalame 

tauava sa faatino ai, na faamaonia ai le 

fa’aaogaina e se ‘afa o i latou o fualaau 

faasāina.  

   O alii ofisa nei e malaga mai e saili  

taleni i fanau Pasefika ma Aferika. Pe na 

se $5000 i le $10,000 e ofoina i ai, ae le  

o i latou uma e mafai ona aulia le tumu-

tumu, e to’atele e toe fo’i i nuu na o mai ai, 

e aunoa ni tamaoa’iga ma le vao mea sa 

folafolaina i ai.  

   I le tulaga maualuga o le lakapi ma 

folafolaga e tau i ai, ua avea ai a tatou  

talavou ma taula’iga o vaaiga a kalapu 

mai Europa. Fa’aalia e Howman e tele 

tupe ma le paoa o i nei kalapu e tosoa’iina 

atu ai fanau talavou, ma faia fo’i soo se  

faiga e faalelei ai avanoa o se kalapu  

i tausinioga faavaomalo.  

   Afai e mana’omia ai le faaaogaina o  

fuala’au faasāina, e leai fo’i ni filifiliga a  

fanau, ona o taui o loo latou mauaina.  

   I le taimi o le sauni atu o le lalolagi i le 

Olimipeka i Rio, ua faapea ai fo’i ona aga’i 

atu le vaai i lenei mataupu.  

   Saunoa Howman, ua pei o se masani le 

fa’aaoga o sapeteni faasāina e le to’atele 

o tagata ta’aalo i nei aso.  

   Ae iloga se matau ia Niu Sila ma le 

faaa’oa’o lelei mai nisi o ana taleni ta’aalo 

e pei o Valerie Adams, Sarah Ulmer ma 

isi. O i latou uma nei na ausia le auro i o 

latou lava malosi ma loto.  

Lagolago mai se lipoti a le Stuff 



Faasoa o le Vaiaso:   

    Talu ai o se mataupu sa faasoa mai 

ai nisi o sui faitau a lenei puletini,  

ua le ‘alo ai i le ata o le niu, ae fia fai 

fo’i sina faaopoopo i le faasoa lautele. 

E manatu fo’i o se mataupu e fesoota’i 

lelei i fanau a’oga; i latou e pei o 

Jeanine o loo feagai ma ni lagona tiga 

ma ni fesili taligata a le olaga, e aoga 

foi mo isi fanau i o latou uiga faaali ia i 

latou e ese mai.   

   Ua le o toe lilo le po i le mea na 

tupu, ma le alaga faameo e faitioina 

malosi ai se tasi tautua nusipepa. Ua 

silafia le tala atoa.  

   Ua tali le pulega a le nusipepa e 

faamalamalama le mafua’aga. Na 

manatu le pepa e avea le ata o 

Jeanine ma se auala e momoli ai se 

fe’au taua faalenuu i le malo ma 

ta’ita’i, a ua avea ma mea e ieina ai. 

   Na vave le tali mai a le ta’ita’i o le 

malo, atonu i lona tulaga o se tamā 

tausi aiga. Faapea fo’i le itupa o 

faafafine ma i latou e puipuia aia tatau 

a o latou sui. E moni le faaleoga o lo 

latou tiga, auā e oo ia i tatou uma sea 

lagona. O tatou lava o tagata e fausia 

i lagona ma faalogona. Poo le tama a 

Maria poo le tina o Iuta le Faalata, e 

taufai lagona uma le mafatia o le tiga 

ma le māsiasi.    

    Fai mai le pulega a le pepa na vaai 

i le ata lapo’a, i se fe’au lapo’a, o aga 

a se mataumea o loo tu mai fafo.      

   O le itu malie e manatu i ai o le  

tautua aoga a le nusipepa. Ina ne’i 

vave ona faasino se lima, auā e le 

avea le lape e tasi e fuatia ai sona 

aoga i nei tausaga sa finau ai mo aia 

tatau a faafafine ma soo se vasega  

o le mamalu lautele. E faamasino  

galuega ma upu ua mae’a faamauina  

i lautusi. 

    Ae tofu le mea e tupu ma sona 

fe’au taua, pei ona malie le lafoga a 

se tasi a tatou failauga matua.  

    Fe’au muamua o se toe fafagu; o 

se faamanatu i le tulaga o i latou e 

ese mai i totonu o ni sosaiete o nuu 

ma mafutaga.  

    E le ta’ueseina a tatou faafafine i 

totonu o le olaga masani faaSamoa, 

ua leva lava tausaga o mafuta mai, 

ma iloa fo’i so latou sao aoga i soo se 

atina’e faalenuu.  

    Peita’i o le fesili, Faamata ua tatou 

malamalama lelei ia i latou? Auā e tele 

ina nanā e foliga fiafia ma aga faigofie 

mealilo i le loto, ma manatu ai o loo 

lelei mea uma.  

  I nei aso o le malosi o le saienisi o loo 

faailoaina pea mealilo taule fausaga o 

le tagata, tatou te manino atili ai i le  

uigalasi o le foafoaga, e ese mai i taofi 

faigofie sa a’oa’oina ai i tatou a o laiti. 

Fai mai e lua kenera—tane, fafine. A o 

lea ua faailoa mai e le saienisi nisi fo’i, 

e lu’itauina o tatou taofi masani.   

    O Samoa le tasi atunuu e taumau  

i taofi. O le tele o na taofi e manatu ua 

tatau ona toe asia ma toe su’esu’eina, 

auā o nisi e molia ai se ata o le vaai 

maulalo ia i latou e iai i le li’o lea.  

    Afai e iai se mea aogā e tula’i mai  

i le maliu o Jeanine, ma le mataupu sa 

tuua’iina ai le nusipepa, o lena o le toe  

tilotilo ma saga fesili. Ma tatou sauni 

fo’i e sui o tatou taofi e faatatau i  

tagata. Tatou maua lea manatu sa i le 

Alii Faaola, i lona faataua o tagata e  

faitau esea mai sosaiete masani.   

    I faamau faavaomalo e maualuga le 

numera o faafafine ma i latou nei e 

pule i o latou ola. E leai se tagata e fia 

pule i sona ola, e fiafia uma lava i le 

ola. Ae afai e laasia e se tasi sea 

tulaga, ona iloa lea le tuga o le tiga ua 

mafua ai sea faaiuga.  

Tulimanu a Popa: 

Tautalaga & nai 
apoga lavelave      
i aso timuga  

Soifua manuia i lenei taeao fou, talitonu 

o loo maualuga le aoina o le masina i le 

mamalu tele, afua mai tumutumu tatou 

viia pea le agalelei o le Matai Sili.  

     Ae muamua i la’u lipoti le tauvaga 

tautalaga a le FAGASA sa faataunuuina  

i le vaiaso na se’i tuana’i. Ma’eu lava 

tapenaga a le fanau i Aukilani nei. Ua 

uma la tauvaga a a’oga ta’itasi uma fo’i 

le tauvaga e saili ai ni sui o Aukilani i le 

tauvaga tele, ma o le a sauni atu loa mo 

le tauvaga aoao i se taimi o i luma. Ia, 

poo fea na iai nei mea i la aso a o  

a’o’oga i Samoa. Pau le mea sa fai o le 

a’o o le Igilisi, ma tau mapeva ai le    

fofoga i le ta’uga o le onomatopoeia,  

exaggeration. E fiu e tau mimilo le  

si’ulaulau e pei e taofi mai e se ma’a 

(tulou). Sa’o a le upu, e fai fai lava lelei.  

    O se tasi o polepolega o faia’oga o le 

fuafuaga fou lea ua faatu mai e faatupe 

ai galuega o a’oga. E manatu le to’atele 

e foliga o le a toe fo’i i le faiga siiatoa lea  

na ulua’i amata mai ai. Ae fai mai le malo 

e leai, ia, se’i vaavaai pea.  

    Fiafia i le faalogo atu ua maua se tupe 

a si taule’ale’a lea sa loka sese ona o 

mea palafu a leoleo. Ou te ioe e le lava 

le taui ua maua e fua i le maumau o  

tausaga o le olaga. Ui i lea, o le mea sili 

ua iu manuia, faafetaia le finafinau a le 

aiga o si tama’ita’i na tupu tonu ai le  

faalavelave. Faamalo i lo latou lototetele 

e saili le mea tonu. I nisi taimi, e tupu 

mai se mea lelei i se leaga na faia e isi 

tagata. Pei o le tala ia Iosefa. O ai na iloa 

pe aulia mai e Teina Pora lenei taimi, ae 

le ta’ua sona tamaoaiga, pe ana le uia le 

ala fita lea i le toese? Tatou te le iloa.  

   E iai taimi e vesia ai lotoifale a’oga pe 

a va le fogava’a—le pule ma le komiti 

faafoe. E faapea le tulaga sa tula’i mai i 

le a’oga a Rangiora High. Na faate’a e le 

komiti faafoe le pule o Peggy Burrows, 

ae faamalolo e le Matagaluega le komiti 

faafoe, tofi mai i ai se komesina e vaaia. 

Na mafua ai ona faaulu le tagi a le pule.  

   Faalavelave o le faatupega, fai ai loa 

se itulau fo’i lea o le Givealittle. Lea ua  

lolofi i ai matua o le a’oga e lagolago. 

Faaauau itulau mulimuli  

“mafaufauga o le vaiaso” 

O mea sili ma matagofie i le olaga o na e le 
mavaaia pe pā’ia—ae tatau ona lagonaina e 

ala i le fatu. Helen Keller, faia’oga o e logonoa 

E taua tagata uma na faia e le Alii 

 SAUNIGA O LE SENETURI 

“Tinā, se’i auli ane lava lo’u peleue lanu  
mumu lea na faatau mai i Ueligitone,” o 
le talosaga lea a le alii o Mose i lona 
tina o Sieni ma nofo ane e matamata i 
le TV. 
  O le taeao o le Aso Toona’i, ua filemu 
le vaiaai auā ua leai ni tamaiti a’oga e 
pisa mai i lumafale. 
   “O fea o le a fai i ai lou peleue  
mumu?” fesili lona tinā .  
  “Ou te alu ou te faalogologo i le  
sauniga o le seneturi. A lea sa faasala-
lau mai le malaga a le alii faifeau e sau 
mai Amerika.”  
  “Ioe, a lea e masani ona talanoa mai  
i luga o le leitio! E ese le fiafia o  
tagata e faalogologo i lauga a le  
faifeau. Manatua le upu a le faifeau, e 
taua le faalogo i le afioga a le Atua ma 
fai, ae le na o le tautala ae le savali ai.” 
  “E sa’o oe tina,” o le tali lea a Mose. 
  “E lelei lou vave alu ina ia maua sou 
nofoaga lelei,” o le fautuaga lea a lona 
tinā. 
  Na ta loa le lua i le aoauli, alu ese loa 
Mose mai lo latou fale. O le ono i le 
afiafi e fai ai le sauniga a le tamaloa i 
Hamilitone, e mautinoa o le a faatumu-
lia le malaetaalo e fai ai.     
  “Alu alu lemu le taavale, o lena e lava 
le taimi,” o le vala’au mai lea a lona tina 
ma talo mai lona lima.  
   E le i leva ona alu le taavale a Mose 
ae vaai atū o loo tu se taavale i autafa 
o le auala e foliga e mana’omia se 
fesoasoani. Na ia iloa atu se tinā ma 
sana tama o loo nonofo mai i totonu. 
Ona afe lea i tua ma savali ane loa e 
fesili i ai.  
  “O le ma penisini ua uma,” o le tala lea 
a le tinā.  
  “Ua lelei, faatali atu a o le a ou alu e 
su’e mai se lua penisini,” o le upu lea a 
Mose ma faavave atu loa i le pamu lata 
ane. E le i leva ae fo’i mai o ia ma le 
fagu penisini.  
  “Faafetai tele i lau susuga i lou loto 
fesoasoani,” o le tala lea a le fafine.  
“E to’alua isi na tutu ma fesili mai, ae 
ina ua ta’u atu i ai, ae fai mai e faa-
talitali teisi, o la’ua e fia o i se sauniga 
taua o loo faia i Hamilitone.”  
  “E leai se afaina,” o le tali lea a Mose 
ma faatofa atu i le fafine ma lana 
tama.  
  Ua toe faaola lana taavale ma 
fa’aauau lana malaga. Ua lagona lona fia 
malolo ona afe lea i se tasi o nofoaga e 
malolo ai tagata faimalaga. E fetaui le  
afe atu ae savali ane se toeaina e 
faafetaui lona taunuu atu.  
  “Atalii, o a’u lea ou te alu atu e ave  

si o’u to’alua i le foma’i ua  
tigaina. Faato’ā maua la  
ma penisione i le vaiaso  
lea ae tatau ona vaai  
se foma’i i lona tulaga  
ua iai,” o le talosaga lea  
a le toeaina.  
  “E fia se tupe e te  
mana’o ai?” o le fesili  
lea a Mose.  
  “Soo se mea, ou te talia  
ma le faafetai.”  
  Na iloa e Mose le mafatia o le toeaina 
ma e le i toe faatali a ua tago ifo nei i 
lana taga i le $20 sa iai ma tuu atu loa  
i lona lima.  
   Na faafetai mai le toeaina ma fesili 
mai ia Mose i lona igoa ma lona tuatusi, 
ona ta’u lea i ai e Mose a o tusi e le 
toeaina i se fasipepa.  
  “E to’alua ni alii na afe mai ma ou tāpā  
ni a la fesoasoani. E foliga o ni tagata 
taualoa i o la’ua laei sa fai. O la la tali 
mai, toe lava o tupe o a latou taulaga ma 
penisini o a la taavale. Ae lelei ona ou 
faatali atonu toeitiiti sau se lavea’i. O oe 
la lena lavea’i, faafetai tele atalii,” o le 
tala lea a le toeaina.   
  Na toe faaauau le malaga a Mose a ua 
faatalatala le leai o sana tupe o totoe. O 
le $30 na sau ma ia lea na faamoemoe e 
fai ai sana taulaga i le sauniga ma faatau 
ai sana vaiinu. Lea ua avatu e tali ai 
mafatiaga o le fafine ma lana tama ma le 
toeaina ma si ona to’alua.  
   Toe tasi le itula ona amata lea o le 
sauniga. Ua tele lona taimi ua alu i le  
taliina o mana’oga o i latou nei. Ua oso ifo 
lona manatu e le tatau ona toe  
faalavelaveina o ia e se isi. E le na o ia e 
iloa fesoasoani o loo to’atele fo’i isi  
e pei o ia. O le isi mea e le toe maua se 
isi avanoa e vaai ai i lenei failauga. Ailoga 
e toe maua se avanoa o le tamaloa e toe 
sau ai i Niu Sila.   
  Na omiomi lona vae e faasaosaoa teisi 
le taavale ae ona manatua le fautuaga a 
lona tina e alu alu lemu ne’i tupu se  
faalavelave.  
   Pe toe o se ‘afa maila taunuu ae ona 
vaaia loa se isi fo’i ta’avale o loo tu 
faa’autafa mai i ona luma. Na faapea i 
lona mafaufau e alu loa ae na taia lana  
vaai i foliga o le tina ma lana tama lea na 
tau muamua mai i ai. Ua malo le lagona o 
le alofa ma le fia fesoasoani. Ona afe lea 
o lana taavale ma savali atu loa e su’esu’e 
le mafua’aga.  
   E moni lava. O le tina lava lea e tasi ma 
lana tama na mua’i fesoasoani i ai. O le 
mea ua tupu ua pa le pa’u o le la taavale 
ae leai se sipea leai ni mea faigaluega e 

fai ai. Na iloa e Mose e leai se isi ana mea e 
mafai. E tatau ona fesoasoani. Ua aga’i ina 
malulu le sau ma le po ua lata mai. E le mafai 
ona ia tia’iina i la’ua nei ona o lona naunau e 
fia auai i le sauniga o le seneturi.  
  Na ia faaogaina nei lana pa’u sipea e sui ai 
le pa’u ua pa atoa ma ana mea faigaluega e 
faatino ai le galuega. E uma ane le galuega ua 
afu lona tino ma eleelea ona lima ma vae. Na 
toe faatofa atu nei i le tina ma lana tama  
ma faataalise atu loa i le sauniga ua leva ona 
amata.  
  E le i maua sona avanoa i le pito i luma, o le  
nofoaga sa naunau e fia nofo ai ina ia ona 
vaai lelei i foliga o le failauga ta’uta’ua, ma 
faalogo ma le manino i upu uma e saunoa mai 
ai. Ae na maua se vaipanoa i le pito i tua na 
tu ai ma tau tilotilo atu. Na o sina si’uleo na 
ia lagonaina:   
   “E to’atele latou te fai mai ia te a’u, Le Alii 
e, Le Alii e, ae latou te le faia lo’u mana’o. . .”   
   Pe tusa ma se tausaga talu ona mae’a le 
sauniga o le seneturi ae tuu ane e lona tina ia 
te ia se tusi o loo faatuatusi mai i lona igoa.  
   Na matua faate’ia lagona o le alii ina ua tau 
lana vaai i le lautusi manaia ma le saini i le 
pito i lalo: Billy. 
   O upu nei:   
“E ia te a’u le agaga mitamita ou te  
faafeiloa’i atu ai i se uso ou te le i vaai tino i 
ai a ua ou iloa. Na tusi mai se tasi o uso i  
Niu Sila e ta’u mai se galuega faa-Samaria 
Agalelei na e faia mo i la’ua ma lona to’alua.  
 
O le mea lea ua ou tusi atu ai e vala’aulia lau 
susuga i la matou sauniga faapitoa i le 
faaiuga o le tausaga. O le a avea oe ma a  
matou malo fa’aaloalogia. Matou te totogia 
le tau atoa o lou auai. . . ”     
   
   Na malaga le alii o Mose ma feiloa’i ai ma 
le failauga ta’uta’ua. Ina ua faamatala e le 
failauga lana tala i luma o le sauniga tele na 
logo le nofoaga atoa i le pati a tagata.  
   “O le tinā ma lana tama lea na e fesoasoani 
i ai o ni agelu na auina atu e le Atua e  
tofotofo oe pe moni lou Kerisiano,” o le tala 
lea a le failauga ta’uta’ua i lana malo talavou, 
e sau mai Niu Sila.   
  



 

1945 Matautu, Savaii. Lotu  

 Faamanatu 100  

 tausaga faaliliuga o le 

 Tusi Paia  

 

  30 

1942 Taunuu le USS Heywood 

 i Apia ma se vaega’au 

 faaopoopo; tula’i mai le 

 aofa’i o malini i le 

 5074, nofoia Samoa  

 i Sisifo 

 

IULAI 

  01 

1942 Mae’a le galuega o le 

 malaevaalele i Faleolo 

  Auala o vaalele 

 

1845 Mafui’e, malosi i le itu   

 i matu o Upolu 

 

  02 

2005 Malo Manu Samoa ia 

 Toga, 50-28, Apia Park 

1988 Maliu Aggie Grey i lona 

 90 tausaga o le soifua  

 

1917 Lulu se mafui’e malosi 

 tupu ai se galulolo, 

 malelemo nisi  

   

  27  

1925 Taunuu i Apia le 

 faaaunu’u a Tupua 

 Tamasese Lealofi III  

 

1891 Tuumalo Tupua  

 Tamasese Titimaea  

2012 Umusa malumalu Sione  

 Uesile $7 miliona i 

 Faleula  

 

2002 Apia. Malo Manu  

 Samoa ia Toga, 31-13  

29 Iuni 1990.  Avea Dr Penny Jamieson ma 

epikopo a Tanetini lotu Agelikana; o le ulua’i 

tamaitai i le lalolagi e umia sea tofiga;  

01 Iulai 1998. Malie le malo Niu Sila e toe 

faafo’i le fanua “Bastion Point” i tagata o  

Ngati Whatua. ——NZ History   

 

  IUNI-IULAI ~  TALA FAASOLO O NIU SILA 

  SAMOA HISTORY 
“Ne’i mea ane ua galo” 

O LOU TALA                      

Sponsored by Evaleon Books Titimaea, 
i le tala 
faasolo: 
aotelega 

O Titimaea poo lona atoaga Tupua Tamasese 

Titimaea, sa tu lona malo i Leulumoega. Fai mai 

le mau a le tusitala o le tala o Samoa, Morgan  

Tuimalealiifano, o ia le tasi i le to’atolu na tausinio 

mo pa pa  e tolu sa iai ia Tuimalealiifano Sualauvi, 

 ina ua tuua le malo.  I le 1880 na alaga ai lona Tui 

Aana. Na tofia o le Sui Tupu e feauaua’i ma Laupepa 

i le Tupu, ae i le 1885 na faatu ai lona lava malo i 

Leulumoega, i le fautuaga malosi a le ta’ita’i  

Siamani o Eugen Brandies. I le 1887 i le lagolago a 

manuao Siamani na pu’eina ai Laupepa e lana itu 

ma faatafea i le Atu Maresala.  

   Tula’i mai Mataafa Iosefo i le ava lea na mafua ai 

se taua i le va o itu e lua i le 1888. Siamani sa  

lagolagoina Tamasese a o Amerika ma Peretania mo 

Mata’afa. Tuu’aulafo itu e lua i se maliega e iai le toe 

faaa’eina o le tafeaga a Laupepa; ae toe laga’i ai fo’i 

se vevesi i lona toe fo’i mai i le 1889. O le iuga, o le 

vala’au o manuao a le itu e o mai e fai se taua.  Lua 

tausaga mulimuli ane (1891) ae tuumalo  

Titimaea. Ave nei le lagolago a Siamani ia 

Mata’afa a o Amerika ma Peretania ia 

Laupepa. Malosi le finau a Laupepa ma i le 

1893 na pu’eina ai Mata’afa ma molia i le motu 

o Jaluit, Atu Maresala e faasala ai, 5 tausaga.  

    Na tuumalo Malietoa Laupepa i le 1898 ae 

toe fo’i mai ai Mata’afa, ma avatua loa i ai le  

lagolago a Siamani e avea ma ta’iulu o se ‘malo 

fou’. Amata le 1899 ma le vevesi i le va o itu e 

lua (Malietoa Tanumafili, lagolago e Amerika 

& Peretania, ma Mata’afa lagolago e Siamani). 

Iuga: Faaleaogaina le Feagaiga i Perelini. 

Vaelua Samoa ia Siamani ma Amerika.   

 

 

…. 26 tausaga talu ai 

Laufatu a Samoa 

Vaega 6 

O LE  

TULILOAGA 

 

 

a ia lagona 

sina leo mai 

ona autafa. O 

Susana o loo 

musumusu ia  

Penetito, o loo 

fai i ai e aua 

ne’i pisa. Ua lagona atu e Lino sina 

si’uleo masu mai totonu o le ie o loo pu-

lou ai le pepe.  

     I lalo ifo i autafa o le tama’i fola  

oneone na emo ai se afitusi, ma iloa atu 

e Lino i lena tama’i malama le isi to’alua 

ua momoe, e faapupuu pei ni ta’ifau, a o 

lē e to’atolu ai o loo ala e leoleo. Na ia 

iloa atu fo’i le iila o le fana i le ola a le 

tama’i afi. Ona mou lea le mumu a le 

laau afitusi a ua mau se ata i le 

mafaufau o Lino. Ua ia iloa atu le tulaga 

o mea i le pogisa, le mea tonu e ta’oto ai 

lea ma le nofo a le leoleo ma lana fana. 

Ua soso atu o ia ma musumusu ia  

Susana, ua tuu atu ona laugutu i luga o 

lona alafau. A o Susana ua pulato’a.  

     ‘E iai le auala,’ o lana upu lea.  

     ‘E fasioti oe e i latou,’ o le tali lea a 

Susana.  

     ‘A mafai ona ou oo i le la e iai le 

fana,’ o Lino lea. ‘E tatau ona ou pa’i 

muamua i ai, ona ou sao lea. E to’alua la 

e momoe.’  

     Na momono ane e Susana lona lima 

ma ‘u’u mau lona lima. ‘E iloa mai oe i 

ou ofu papa’e.’   

    ‘Leai,’ o lana tali lea. ’E tatau ona ou 

alu ae le’i oso le masina.’ 

     Na faatali o ia i se tali ae leai. ‘Afai e 

tupu se mea ia te a’u,’ o lana upu lea, 

‘taooto filemu. Faatali se’i o ese ona lua 

o lea i Loreto.’  

     Na lagona e Lino sina gatete teisi o le 

lima o Susana i lona lima.  

     ‘E leai se isi filifiliga,’ o lana upu lea. 

’Pau a lea o le auala. E maua tatou e i 

latou i le taeao. “  

     ‘Ia iai le Atua ma oe,’ o lana tali lea, 

ua tete lona si’uleo.  

     Na u’u teisi atu o ia i lona to’alua, se’i 

tilotilo i ona mata. Ua tago ifo lona lima 

e pa’i i le ulu o Penetito, ona tago lea i le 

alafau o Susana, a o Susana ua taofi  

lana manava.  

     I le augutu o le ana na ia iloa atu ai 

Lino i le malamalama o le lagi ua to ese 

ona lavalava papa’e. Ua lava lona pa’u 

enaena e fai ma ona puipuiga. Na 

faamau e ia lana asoa i le ‘au o lana  

sapelu, ma sa’oloto ai ona lima e lua. E 

le’i toe faliu ane. Ma e le’i aunoa ae  

galoma atu i le ufiufi o le pogisa.  

     Na soso atu Susana i le gutu o le ana 

ma autilo. Faapei o se lulu i lona 

faamoega i luga o papa, a o le pepe o loo 

moe te’ite’i i totonu o le ie. Na te lagona 

atu le mafanafana o lana manava i lona 

tua, ua tatalo musumusu o ia, o olega ia 

Maria ma faatoga anamua, e tetee atu  

i nei mea a le po.  

     Ua amata ona malama le fanua i le 

feala mai o fetu, ma ia iloa atu ai se uila 

ua emo mai i le itu i sasa’e, ma faasolo 

ifo lana vaai i le tafailagi e oso a’e ai le 

masina. Ona tau lea o lana pupula i le 

ola a le tapaa i luga o le tama’i oneone.  

     Na faaseesee ifo Lino i lalo, faapei o 

se pili i le papa molemole. Ua feliua’i e ia 

le manoa i lona ua seia u tonu le sapelu  

i tua, ma ‘alofia ai lona mata ma le papa. 

Ua mamau ona tamatama’ilima i 

vaipapa, o ona tamatama’ivae e feoa’i e 

saili ni piitaga mautu, e oo i lona  

fatafata e piimau peisea’i e fai ni ona  

lima. O soo se tama’i pa’ō lava, se  

maamaa se masu, sina masepu, e faapea 

ona uai mai ai le faauta a i latou. Soo se 

leo e ese mai i leo masani o le po e vave 

ona ‘apoia. 

      Ae na manatu le po e le fifilemu; o 

tama’i rane e nonofo lata ane i le vai na 

fetagisi pei ni manufelelei, e faapena le 

tatagi maloā mai o leo o alise na tumu ai 

le mato atoa. Faatasi ma le pese a Lino 

ua fotua’i i lona ulu, le musika a le fili, e 

oolo ma tu’i maulalo, ua tau fai ifo.  

Peita’i le Pese a le Aiga ua amata ona  

fai a’e lona fe’ai ola e pei o se puma  

fafine. Ua leotele ma ola le pese a le aiga 

lea ua na molia atu o ia i le fili. Lea fo’i 

ua apo mai e alise ae fetalia’i ma le fe’ī 

fetogitogi a rane.  

      Ua tolotolo lemu ifo Lino faapei o se 

ata i le maa. Tasi le vae e migoi se’ia 

mau lelei le tu, ona migoi fo’i lea o le isi, 

e tuu ifo le lima e saili lona tulaga ona      

migoi uma lea o le tino. Ua faamatala  

lona gutu ina ia le lagona se manava, 

auā e oo i le manava e lagona mai. E le 

faigata i le leoleo, pe afai na te lagonaina 

se migoi, ona iloa mai lona tino i le  

lautua o le papa. O le mea lea e tatau ai 

ona failemu ana laa ta’itasi uma. O lea 

fo’i le mafuaaga na umi ai lona taunuu 

ifo i lalo. Na lafi i tua o se tama’i pama 

ma faatonutonu ai le toe sologa lelei o  

lana manava.  

      Ua na o se luasefulu futu nei lo latou 

va ma le fili, ua toe tomanatu i le ata sa i 

lona mafaufau, pe sa vaai i se maa e ono 

lavea ai pe a sauni e osofai? Na aapa le 

isi ona lima i ona atevae se’i su’e pe le’i 

gagase; na ia  lagona sina gatete talu le 

omiga umi sa feagai ai.  

      Ona tepa lea i le itu i sasa’e. Ua toe o 

se minute ona oso a’e lea o le masina, ma 

e tatau ona osofa’i a o le’i tupu lea. Na ia 

iloa atu na o le fuaitino o le leoleo, ae le o 

na o le isi to’alua. O le leoleo o loo fia oo i 

ai—na te fia maua vave lava e aunoa ma 

se faatuai.  

     Na aapa lemu lona lima i le manoa 

ma to ese mai le sapelu i lona tau’au, ma 

tatala ese le pine mai le ’au sa faamau ai.  

     A ua fai si ona tuai, auā e fetaui lona 

tu a’e ae aliali a’e loa i luga le tumua’i 

siliva o le masina, ma toe punou ifo i tua 

o lona lafitaga. Ua o se masina toeaina 

ma pologā ae lava lona susulu e lafoia le 

ataata i le  mato.  

     Ua autilo le leoleo i le masina ona  

tutu lea o le isi ana tapaa, ua iloa atu e 

Lino ona foliga i le malama o le afitusi. E 

le tatau ona toe faatali, a o le’i toe faliu i 

tua, ua tatau ona osopuna i ai.  

      Ae faafuase’i lava le alu a’e o se 

si’uleo mai luga; o se tagi e tau le lagona 

atu. Na liliu le ulu o le leoleo e faalogo 

ma tu a’e nei i luga; o le tasi o le to’alua 

sa momoe ua te’i a’e ma fesili, ‘O le a?’   

     ‘Ou te le iloa,’ tali le leoleo. ‘Pei se tagi 

a se tagata, pei se pepe.’ 

 

E faia pea 

 John Steinbeck 

O LE PENINA 

N 



4.       Tusi uma upu/    

 fuiupu e ta’i 4-8 

 mata’itusi, ma o 

 latou soa i le Igilisi 

 (E faitau ai ma upu 

 ta’ua i le 1, 2 & 3)  

         Lelei atoa = 12 upu 

 Lelei tele    =  8 upu  

         Lelei          =   6 upu 

___________________________ 

___________________________ 

___________________________ 

UILI FAU UPU  

Saili tali o fesili o lo’o i lalo. 

Pule oe pe sipela i                  

luma (clockwise) po’o tua 

(anticlockwise).                                    

E sa le feosoosofa’i.  

1.  Ta’u mai ni soa se tolu    

 o le taua i le Igilisi:    

 ________________________

 ________________________

 ________________________ 

2.   Saili ni upu se 5 e    

 maua ai le upu misa

 ________________________ 

 ________________________ 

 ________________________ 

3.  Su’e le upu taua’imisa; 

tusi sona fa’amatalaga:   

 ________________________

 ________________________

 ________________________ 

Fa’atumu  

pusa numera 

(tama’i  

sikuea) i  

fuainumera  

1 i le 9.   

Ia uma ane le 

galuega ua  

maua atulaina  

ta’itasi  

(tu, fa’alava)           

o iai le 1 i le 9.  

E tofu le  

atulaina ma  

lona  

fa’atulagaga  

e ese mai le isi. 

SUDOKU #20 (TAALOGA I NUMERA)   

FAIGOFIE / FEOLOOLO / FAIGATA                           ©sudokuessentials 

 POLE MA PAPA  
 

Papa, 
faafefea ona 
e iloa ua e 
matua?  

  PASO I GAGANA E LUA 

Faatumu le paso i upu/igoa Samoa. Fill the 

crossword box with Samoan words/names 

Le tioa la a 
vave le faitau  
a le matou  
Faia’oga  
 hihi 

 

  4. vala—different; vala—a 
piece of bark-cloth; vala-
au—call;  valaau—shout; 
tuaa—parents (pol.); tu-
aa—ancestors; tauva—
compete; mnf 

 © PasoSamoa,1988 

T
A

L
I P

A
S

O
 #

 1
9

 

TALI GALUEGA OLA 19 

UILI FAU’UPU #19                                 
1.  laau—tree; laau—
plant; laau—stick 
2. laulaau, vailaau, toga-
laau, teulaau, tuulaau 
mnf  
3. aala. Veape &  
Soanauna. tiga masani 
ona lagona i le faai poo 
autafa o le laulaufaiva i 
le pito i tua. Fai mai e 
aala lona faai. O auga o 
le tama e aala totonu o 
lona laulaufaiva.  
 

   Ua faaaoga 
lou limatusi  
e faitau ai le 
tusi 

 a 

s 

 i m 

 i 

 a 

 u  t 

 a 

Oe ma lau paga:  
1. alo, alofa, alu, apa, apu, 
asiasi, aso, asu, atunuu, ave 
 
2. aiga, fanau, lanu, logo, moli, 
peni, solo, taavale, tala, rosa 

T
A

L
I S

U
D

O
K

U
 #

1
9
 

Faalava~Across  
  1 fog lifted (5) 

  4 sacred ground (5) 

  7 paddling rod (3)  

  8 Wellington place (5) 

  9 hanging (5) 

10 broken (3) 

11 pillow (5) 

12 title (5) 

13 white pebbles (3) 

14 perhaps (5) 

15 to pass sth. over (5) 

18 air (2) 

20 originate from (4) 

23 NZ netball: Find 

star name (4) 

24 AFL Queensland 

Origins: Dane Who?(5)  

25 clumsy (4)  

26 cheeky (4) 

Lalo~Down 

  1 Samoan house: 

where the high chief sits 

(9) 

  2 NZ rugby: find star 

name (9) 

  3 model, plan (9) 

  4 severed (7) 

  5 writing board (7) 

  6 elephant (7)  

16 tainted (paint) (5) 

17 hidden (5) 

19 usage, usefulness (4) 

21 envious, envy (3) 

22 blowing (3) 

 

Oe ma lau paga:  Tali fesili nei. Umi—2 minute.  

SA’O/SESE . Autu—Peretania Tele 

1. Sa palota Peretania pe toe fo’i i totonu o le  

         taupulega a Malo Europa. 

2.      O Cameron le suafa o le palemia a Peretania. 

3. E tutusa le faitau aofa’i o Peretania ma Niu       

Sila.  

4. E to’atele tagata Peretania e lotu Agelikana. 

5. E fiafia le Tupu Tama’ita’i i solofanua.   

PASI ATU LA 

TATOU PULETINI  

I LE TOU A’OGA,  

AIGA, LOU TUAOI, 

AU UO, OU AIGA  

I SAMOA MA NUU  

MAMAO; E AOGĀ  

MO LE FANAU  

A’OGA 

 

 

 
Igoa: Helen Keller 

Aso Fanau: 27 Iuni, 1880  

Ausiga: faiaoga, tusitala,  

o se finau mo aia tatau, se  

tagata logonoa muamua 

maua se tikeri a’oga 

Fetu: Kanesa 

 
O Helen Keller o se suafa  

lausilafia. O se faia’oga,  

tusitala, o se ta’ita’i, sa faapito lona faiva i le mataupu i le 

a’oa’oina o tagata e logonoa ma po le vaai. Fanau mai e atoatoa 

sulu e lima o le tino ae na osofaia e se ma’i, ma afaina ai lana 

vaai ma le faalogo. Peita’i na ia mafai ona a’ea uma na lu’itau 

ma avea ma se ta’ita’i iloga e finau mo aia tatau a i latou e pei 

o ia. O tala ia laua feuma’iga ma lona faia’oga o Anne Sullivan 

ua lausilafia. Ia Sullivan na ia iloa ai ona fa’aaoga isi sulu o le 

tino o ni meafaigaluega e su’esu’e ai lona lalolagi. O se tala  

manaia lona tala mo le su’esu’eina e le fanau.   

 

        ATI A’E UPU 

elemene  upu nonō Vasega: nauna. O se vaega taua ma iloga o se 
mea; se vaega taua o se manatu poo se ata faalemafaufau. Soa o le    
element (Igilisi). Aa mai le Latina elementum 

    Tele upu faalele, fai mai le komesina 

na te le faatuatuaina le tama’ita’i pule, ae 

manatu fo’i le pule e faaitu’au se lagona 

o le komesina. Pau le faamafanafanaga 

mo le tama’ita’i sa pule o le lagolago a 

matua. E le’i uma le laumoli, o loo  

folofolo malie pea, ae o se lesona taua 

lea mo pule ma faia’oga, soso i matua, 

pe a malolosi tele sui o se komiti faafoe. 

Ae a leai ni mea faapena e tutupu, ia,  

o laumoli masani lava. Vagana fo’i ua 

soona lue e se isi le vaa.   

    O se tasi o mataupu talanoaina i  

Aukilani i lenei taimi o le tulaga i sone 

a’oga. Ua naunau le malo e toe fai ni  

suiga ae o le faalavelave o aafiaga mo le 

tele o fanau. I a’oga e pei o Kalama e lua 

i le taulaga, e ono avea se suiga ma se 

mea lavelave mo fanau i fafo atu, ona o 

le taugata o le nofoaga. Soo se suiga e 

faalaitiiti ai le sone o le a sui ai fo’i ma le 

faata’otoga o mea ua leva ona masani 

ai. Ae se’i tilotilo pea.  

    O se tasi o su’esu’ega talanoaina I  

lenei taimi o lena sa amatamea ai le  

iunivesite a Otako i le motu i saute. Mo le 

silafia, o se su’esu’ega e tulituliloa ai tala 

o tagata ua filifilia, mai lava i le taimi na 

fananau ai se’ia i’u le soifua. Mata’utia 

faaiuga e mafai ona maua mai ai e tusa i 

tagata ma le olaga. Aemaise fesili faigata 

e aafia ai le fanau a’oga. Fesili e pei o 

nei: O a faailoga e iloa ai se tagata e 

tupu a’e avea ma se fasioti tagata? poo 

se tagata manuia ma mauoloa? Poo se 

tagata mativa ma faaleaga mea? O fesili 

faapenei e fia maua ni tali e leoleo ma 

ta’ita’i o malo. Auā a iloa le tali, ona fai 

tonu lea i ai o se togafiti. O la’u vavalo, 

ua lata mai le aso e mafai ai e le saienisi 

ona mamate mealilo nei. E tasi lava le 

tilotilo a le faia’oga ona iloa le tama lea, 

pe iu i fea le teine lea. Ia, o mea  

mata’utia mea nei.  

   O le tasi vaega o le su’esu’ega, o le 

matua. O le matua e pei o se puao. E 

to’a nisi ae felelei isi. O le matagi o mea 

faasoesa o le olaga, ma fatiatama’i e 

popole ma atu ai, ma vave ai le matua.  

O le uiga o le tala, e fua lou matua i le 

filemu o lou mafaufau, e ala i lo ta iloa 

ona pulea lagona faalavelave. Tusa pe 

alu numera ia i luma, ae tumau lava le 

talavou i le mafaufau.  

   Ae lua mea e le masu’esu’eina, o le 

poto o le Atua ma le malosi o le  

Olopeleki. Lea ua tofo i ai Uelese. Ae  

se’i talitalia Egelani. Talanoa pea.  

